
Ян Ассман 1938 жылы 7 шілдеде Германияда дүниеге келген. Ол атақты неміс 

египтологы, мəдениет пен дінді зерттеген тарихшы. Ян Асмман жалпы білімді Любек пен 

Гейдельбергте алған, ал Мюнхенде, Гейдельбергте, Парижде жəне Геттингенде египетология 

мен классикалық археологияны оқыды. Ассманның мүдделері ежелгі жəне жаңа 

қоғамдардағы дін жəне ұжымдық жады мəселелеріне бағытталған. Өзінің жары, мəдениет 

тарихшысы Алейда Асманмен бірге Якоб Таубестің шығармаларын жариялайды жəне оларға 

түсініктеме береді. Мысыр дінінің монотеистік иудаизмге елеулі əсерін тигізгендігін атап 

өтеді. Негізінде «Культурная память» кітабы 1992 жылы жарық көреді, алайда тек 2004 

жылы неміс тілінен орыс тіліне аударылады. 

«Культурная память» кітабының өзіне тоқталатын болсақ, гейдельбериялық 

египеттанушы, тарихшы профессор Ян Ассманның кітабы мəдени сəйкестіктерді, соның 

ішінде тек қана мəдени емес, оған қоса саяси тұлғаларды құрудағы өткенді есте сақтау рөліне 

арналған. Ассманның кітабы үш пəннің өзара байланысын қарастырады: біріншіден, өткенге 

сілтеме жасаудың мəдени тəжірибесі ретіндегі жады, екіншіден, саяси сəйкестіктерді 

тудыратын саяси қиял жəне үшіншіден, мəдени дəстүрлер түрінде ашылатын мəдени 

сабақтастық. Өткен күннің жады өзінің көрнекті көрінісін жазбаша түрде табады, оның 

ойлап табылуымен адамзат қоғамы əлемі революциялық өзгерістерге ұшырайды. Бұл 

процестер кітапта теориялық тұрғыдан негізделеді, содан кейін ежелгі Жерорта теңізінің үш 

жоғары мəдениеті: Египет, Израиль жəне Греция мысалында қарастырылады. Кітаптың ең 

басында автор өз кітабын келесідегідей сипаттайды: «Өткен шақ туралы хат жəне естелік, 

ежелгі дəуірдің жоғары мəдениеттеріндегі саяси бірегейлік» («Письмо и память о прошлом и 

политическая идентичность в высоких культурах древности»). Автор Ян Ассманның мақсаты 

– мəдени дəстүр құбылысын жан-жақты мəдени-діни талдау немесе авторының сөзімен 

айтсақ мəдени сабақтастық пен мəдени жадыны талдау, Шығыс Жерорта теңізі мен Таяу 

Шығыстағы ежелгі өркениеттердің: Египет, Израиль жəне Грецияның кең көлемді 

дереккөздері негізінде жүзеге асады. «Мəдени жады» термині бойынша автор, ең алдымен, 

белгілі бір өркениет аясындағы қандай да бір өркениеттің мəдени кеңістігінің ерекшелігін 

құрайтын негізгі семантикалық құрылымдардың ұрпақтан-ұрпаққа берілу тəртібін түсінеді. 

Автор сұрақтың тұжырымына мынадай түсініктемелер береді. Əрбір мəдениет қарым-

қатынас құралы ретінде əрекет етеді. Бұл функцияны сипаттау үшін Ассман «байланыс 

құрылымы» неологизмін қолданады. Мəдени байланыс бірден «екі өлшемде» жүзеге 

асырылады - əлеуметтік жəне уақытша. Құндылықтар мен ережелерді белгілей отырып, 

мəдениет адамдарды «мағына əлемі», яғни əлеуметтік əрекеттің реттелген кеңістігі ретінде 

біріктіреді. Ежелгі мəтіндер мəдениеттің бұл жағын «əділеттілік» деп атайды. Бірақ ол кеше 

мен бүгінді байланыстырады, өткеннің тəжірибесін болып жатқан қазіргі тəжірибемен 

біріктіреді. Мəдениеттің бұл жағы мифтік жəне тарихи əңгімелердің негізінде жатыр. Автор 

екі байланыстырушы іс-əрекетті «жалғаулық құрылымның» «нормативтік» жəне «баяндау» 

аспектілері деп анықтайды. Қайта ойластырылған өткен жəне ұйымдасқан қазіргі уақыт бірге 

барлық саяси сəйкестіктердің мазмұнын құрайды. 

Кез келген «жалғау құрылымының» негізгі принципі – қайталау. Ол əрекет 

траекторияларының алшақ жатқан шексіздікте жоғалып кетпеуіне кепілдік береді, бірақ 

танылатын заңдылықтарға бағынады жəне жалпы мəдениеттің элементтері ретінде 

танылады. Егер, жалпы қарастырғанда, қайталау - əлеуметтік коммуникацияның қалыпты 

принципі болса, онда Ян Ассман қайталау кезінде нақты ненің жəне оның қалай 

қайталанатынының айырмашылығын табады. Ол жадыға мəдени фактінің өзіндік 

ерекшелігін жатқызады. Есте сақтау құрылымы, автордың пікірінше, мəдени процестің 

динамикасын «коннективтік құрылымды» нығайту немесе өзгерту ретінде анықтайды. 

Əлеуметтік тəжірибенің негізі болып табылатын есте сақтаудың жалпы мəдени механизмі 

зерттеушіге əртүрлі мəдениеттер мен əртүрлі қоғамдарды негізделген салыстыру жəне 

типологиялық тұрғыдан қарастыру мүмкіндігін ашады. 

Монографияның бірінші бөлімінде «мəдени жады» құбылысының өмір сүруін 

қамтамасыз ететін жалпы механизмдер туралы айта отырып, Ян Ассман əсіресе олардың 

өткенді есте сақтау, жазба мəдениеті жəне мəдени-саяси бірегейлік сияқты түрлі аспектілерге 

тоқталады. Автордың əртүрлі ежелгі өркениеттер аясындағы «еске алу мəдениетінің» өзін-өзі 

жүзеге асыру механизмдері туралы пайымдауы аясында оның Жерорта теңізі мен Таяу 

Шығыстың ежелгі өркениеттеріндегі өлгендерді еске алу жəне жерлеу культі феномендерін 

талдау ерекше қызығушылық тудырады. Ал, Ассманның пікірінше, кез келген есте сақтау 

мəдениетінің «көзі мен орталығы» дəл осы өркениеттер болып табылады. «Есте сақтау 

мəдениетін» талдау барысында автордың өзі де атап өткендей, көбінде Ян Ассман француз 

мəдениеттанушысы əрі əлеуметтанушысы М.Хальвбакстың ұсынған пікірлері мен 

теорияларына сүйенеді. Алайда, Ассманның осы кітабында «есте сақтау мəдениеті» тек 

жалпы сипаттамада ұсынылады, ешқандай терең ойлар айтылмай, тек осы термин жайында 

негізгі түсінікті қалыптастырады.  

Басты атап өтер маңызды жайттардың бірі – ол автор Ян Ассманның жары Алейда 

Ассманмен біріге жұмыс жасауы. Жоғарыда айтқандай, Морис Халбвакстың ұжымдық есте 

сақтау дəстүрін жалғастырған, алайда, одан бөлек немістің мəдениет тарихшысы Аби 

Варбургтың да теориялары мен зерттеулеру оларға үлкен əсер еткен. Морис Халбвакс 

коммуникативті жады түсінігін негіздесе, Ян мен Алейда Ассман ұжымдық жадыны 

басқаша, дəлірек айтқанда, тарихи тұрғыдан талдай бастады, сөйтіп мəдени жады 

тұжырымдамасын негіздеді. Либхарттың пікірінше, жадының екі түсінігі де бір-біріне 

мағынасы жағынан өте жақын.  

Ян мен Алейда Ассманның «мəдени жады» түсінігіне қысқаша сипаттама бере отырып, 

олардың адам жадысының əртүрлі түрлерін ажырататынын атап өткен жөн. Мысалы, Ян 

Ассман біріншіден, миметикалық есте сақтауды, екіншіден, заттарды есте сақтауды, 

үшіншіден, коммуникативті есте сақтауды жəне ең соңында мəдени есте сақтауды 

ерекшелейді. Соңғысы жадының барлық басқа түрлерін қамтиды. Алейда Ассман мəдени 

жады басқа жады түрлеріне қарағанда ең аз мөлшерде басқа жады түрлерімен байланысты 

жəне оларға тəуелді екенін атап көрсетеді. Ян Ассман былай деп қосты: мəдени жады 

«қоғамның интерактивті əрекеттерінің белгілі бір кеңістігіндегі адамдардың іс-əрекеттері 

мен тəжірибесін анықтайтын, ұрпақтан-ұрпаққа қайта-қайта қолданылатын білімдерді 

белгілеу үшін қолданылатын жалпы ұғым жəне оқыту (немесе тəрбиелеу) құралы».  

Монографияның екінші бөлімінде автор ежелгі өркениеттердің рухани мəдениетінің 

нақты тарихи формаларына сілтеме жасай отырып, жоғарыда аталған «мəдени жадының» 

қызмет ету механизмдерін суреттейді. Яғни, атап өткендей, Шығыс Жерорта теңізі мен Таяу 

Шығыстың ежелгі өркениеттері, оның ішінде Египет, Израиль жəне Греция өркениеттеріне 

сілтеме жасайды. Бұл тұрғыда Ежелгі Шығыс өркениетінің дүниетанымындағы əділеттілік 

туралы идеялардың байланысына арналған бөлімдер мəдени жəне тарихи-философиялық 

тұрғыдан алғанда өте қызықты жəне болашағы зор. Атап өтер ақпарат, дəл осы тақырып 

неміс профессорының египтологиялық жəне жалпы-теориялық зерттеулерінде алғашқы 

орынға ие болған, приоритетті тақырыбы болды. Автордың ежелгі грек өркениетіндегі «есте 

сақтау мəдениеті» феноменінің өмір сүру механизмдері туралы ой-пікірлері де қызықты, 

атап айтқанда, оның Ежелгі Грециядағы философиялық дүниетанымның генезисі процесін 

ежелгі грек өркениетінің өмір сүруінің бастапқы кезеңіндегі жазба мəдениетінің қызмет ету 

ерекшеліктерімен байланыстыруы.  

Айта кетейік, Ян мен Алейда Ассманның мəдени жады теориясы 1996 жылы Гизен 

университетінде құрылған жəне 2008 жылға дейін «Жады мəдениеттері» арнайы зерттеу 

тобының тарапынан сынға алынды. Египтолог Ян Ассман мен ағылшын ғалымы Алейда 

Ассманның ұжымдық жадының əртүрлі формаларын зерттеуге қосқан үлестерін мойындай 

отырып, зерттеу тобы олардың есте сақтау түсінігі қозғалыссыз жəне қатып қалған, бір 

сөзбен айтқанда, статикалық жəне ол жеткілікті түрде ескерілмейтінін мəлімдеді. Гиссен 

университетінің зерттеу тобы есте сақтаудың ұжымдық процестерінің динамикасы мен 

өзгергіштігін өз зерттеулерінде ескере отырып, адамның жадысын талдаудағы осы елеулі 

кемшіліктерді жоюға тырысты. 

Жалпы, Ян Ассманның «Культурная память» монографиясы Ежелгі дүние 

өркениеттеріндегі рухани мəдениеттің алуан түрлерінің пайда болуы мен дамуының жалпы 

принциптерін зерттеуге мүдделі, яғни қызығушылық танытқан мəдениет мамандары үшін де, 

дін ғалымдары мен философия тарихшыларының кең ауқымы үшін де сөзсіз маңызды 

қызығушылық тудыратынын айта кеткен жөн. Жалпы «мəдени жады» термині ең алғаш рет 

Ян Ассманның талқыланып отырған «Культурная память» монографиясында 

қолданылғандықтан, ол кейінгі жадыны зерттеген профессорлар мен арнайы топтардың 

сынына ілікті. Дəл Ян Ассманның зерттеулерінен кейін, оның ізін басқан ндреас Хуссен 

сияқты ғалымдар естеліктер мен ретро мəдениет жəне 1980 жылдардың басындағы 

мнемотехника сияқты əртүрлі құбылыстармен суреттелген жадқа қызығушылық таныта 

бастады. Сондықтан да, Ассманның жүргізген зерттеулері жəне «мəдени жады» саласындағы 

соңғы зерттеулер мен теориялар əлеуметтік қатынастарды зерттеуді түсінуде жəне мəдени 

көзқарастарды болжауда мəдени сəйкестіктердің мазмұнын қарастырудың маңыздылығын 

атап көрсетеді. 

Ғылыми жетекшісі – А. Рамазанова 

 

Дюркгеймнің көзқарасы бойынша, дін қоғамның құрылымын көрсетіп қана қоймайды, 

сонымен  бірге  адамдардың  үміті  мен  сенімін ортақ бір сенім күшіне бағыттай отырып, 

қоғам құрылымын нығайтады. Мұндай бірігу қызметі ритуалдарды орындау барысында 

жүзеге асады. Мысалы, тотемизм таралған тайпалардың арасында тотем болып саналатын 

өсімдік немесе жануарды тұтынуға арнайы ритуалдарды орындау кезінде ғана рұқсат етілген. 

Мысалы, үнділіктердегі лотос гүлі мен сиырдың тотемдік бейнесі.Жалпы тотем немесе 

тотемизм  – адамның шығу тегін белгілі бір жануармен байланыстыру, қандай да бір заттың 

күшіне сену.  Тотем терминін алғаш рет Дж. Лонг енгізген. Адамзат дамуының алғашқы 

қауымдық сатыларында адамдар өздерінің табиғатпен  байланысын толық сезінген, 

сондықтан да олар өздерінің шығу тегін табиғат құбылыстарымен байланыстырған.Арғы ата 

– тотемнің сол халықтың мифтерінде, аңыз əңгімелерінде айтылған тарихы, олардың мəдени 

ұйымдастырылуының негізі болып саналады. Қазірде тотемнің қалдықтарын мемлекеттік 

рəміздерден, логотиптерден т.б. көруге болады. Қазақ мəдениетінің архетипі – көне түркі 

мəдениетінде де тотемдік көзқарастар молынан кездесіп отырған. Көне түркілердің өздерінің 

шығу тегін көк бөрімен байланыстыруы, қарапайым халық арасында сол Көкбөрі рухының 

ерекше орын алатындығын дəлелдейді. Э. Дюркгейм өзінің қорытындысына австралиялық 

тайпаның тотемдік дінін зерттеу негізінде келді. Тотем – қасиетті саналатын табиғаттан 

берілген символ. Əрбір тотем туысқандық топтың немесе əулеттердің символын  көрсеткен. 

Əулет  қоғамның  негізгі бірлестіктері болса, ал тотем – əулет бірлігінің символы, 

елтаңбасы  болған. Олардың діндері, өздері өмір сүрген қоғамның құрылымын көрсетті. 

          Мешіттер, шіркеулер, саяси топтар жəне атақты тұлғалар өз өмірінің мəнін діннен 

көретін адамдарды өздеріне жұмылдырады. Мамандар діннің қандай əлеуметтік мақсаттарға 

қызмет ететінін анықтауға  тырысса,  ал кейбіреулері  қандай жағдайда дін таптық жүйені 

нығайтады немесе оны түбірімен жояды, болмаса алғашқысы мен соңғысының 

қалыптасуына мүмкіндік береді деген сұрақтың шешімін көрсеткісі келді.Э. Дюркгеймнің 

дін теориясында,қоғам  адамдық  тəжірибені  нығайтады  жəне  адамдар сыртқы күштердің 

əсерін түсіндіруге жауап іздейді. Бұл қоғамның құрылымына сəйкес келетін діннің 

қалыптасуына əкеледі. Дюркгейм зерттеулері бойынша, діннің негізгі  жəне айрықша белгісі 

– қасиетті объектілерге бағытталған, қоғамдық келісім күшін жинайтын, ұжымдық сананы 

қолдайтын жəне оларға өмірге қажетті сенімді ұялататын ол – ритуалдарды орындау деген.  

Бұл жерде қоғам  əрі Құдай, əрі сенуші болып табылады.  

          «Əдет-ғұрып», «салт-дəстүр» ұғымдары ритуал түсінігімен тығыз 

байланысты.  Ритуалды,  оның мəнін анықтау күрделі мəселе болып табылады. Оның 

көптеген анықтамалары бар. Зерттеушілердің басым көпшілігі ритуалға анықтама бергенде, 

оны діни жүріс-тұрысты білдіретін категория ретінде түсінуден бастайды. Мысалы, Э. 

Дюркгейм ритуалды  «адам  өзін қасиетті объектілермен қатынаста қалай ұстау керек 

